Tillögur að lagabreytingum Samtaka um kvennaathvarf,

lagðar fyrir aðalfund 24. febrúar 2005.

Tillaga 1.

Úr 3. gr laganna sem fjalla um markmið samtakanna verði orðið heimilismanna tekið út úr fyrstu málsgrein og hlóði hún þá svona:

Að reka athvarf, annars vegar fyrir konur og börn þeirra þegar dvöl í heimahúsum er þeim óbærileg vegna andlegs eða líkamlegs ofbeldis eiginmanns, sambýlismanns eða annarra og hins vegar fyrir konur sem verða fyrir nauðgun.

Útskýring: Starf Samtaka um kvennaathvarf snýst ekki síst um að vernda konur sem verða fyrir ofbeldi af hendi annarra en heimilismanna, svo sem fyrrverandi sambýlismanna eða eiginmanna. Því má ekki binda markmiðin við að aðstoða konur sem verða fyrir ofbeldi af hendi heimilismanna eingöngu. 

Tillaga 2.

Í annarri málsgrein markmiðanna verði talað um kynbundið ofbeldi í stað ofbeldis innan fjölskyldu. Sömuleiðis að talað sé um þau sem slíku ofbeldi eru beitt í stað þá er slíkt ofbeldi þola. Önnur málsgrein hljóði því svona:

Að veita ráðgjöf og upplýsingar, efla fræðslu og umræðu um kynbundið ofbeldi, m.a. til að auka skilning í þjóðfélaginu á eðli ofbeldis og afleiðingum þess og stuðla að því að þjóðfélagið, lög þess og stofnanir verndi og aðstoði þau er slíku ofbeldi eru beitt.  

Útskýring: Orðalaginu er breytt þar sem hætt er að tala um konur sem þolendur, en það lýsir ekki baráttu kvenna sem eru órétti beittar heldur gefur til kynna að þær séu viljalausar og geti lítið gert í sínum málum.

Tillaga 3.

Í 7. gr laganna verði felld út setningin Enginn skal sitja í stjórn samtakanna lengur en fjögur ár samfellt.

Útskýring: Síðustu ár hefur í einhverjum tilvikum verið horft í gegnum fingur sér við fjögurra ára stjórnarseturegluna þar sem talið var að mikilvæg reynsla tapaðist þar með úr stjórninni. Þó að stjórnarkonur eigi ekki að sitja áratugum saman í stjórn, þá er nauðsynlegt að geta leitt saman reynslumeiri konur og nýgræðinga í stjórn Samtaka um kvennaathvarf. Lagaákvæðið hélst í hendur við þá vinnureglu að starfskonur störfuðu ekki lengur en fjögur ár samfellt í Kvennaathvarfinu en mörg ár eru síðan horfið var frá þeirri reglu.

